
Dell’AneideCanto iii.





113.





Pe li munte Ceraunie, cha a l’Epiro

Stanno vecine, adderezzaje l’armata;

Perche da chella via co poco giro

Se vede Talia co na veliata;

Pe pigliare no muorzo de respiro,

Dammo ’n terra de notte, e fù cacciata.

La gente a sciorte, che pe la marina

Stasse de guardia pe nfi a la matina.






114.





Stenecchiata a l’arena pe l’ascuro

Dormenno sciauriaje tutta la gente.

Primma de meza notte Palenuro

Solliceto se sceta, e delegente:

E azzò stia d’ogne chelleta securo,

Gira attuorno l’arecchie, e spia li viente:

E d’Arturo, e dell’Orze, e d’Orione

La natomia facea co l’acchialone.






115.





Quanno le parze tiempo de partire,

Perche già l’aria le parea serena,

Fecelo Taratantara sentire

A le gente, che stea stesa a l’arena.

Tutte cossì, lassato de dormire

Danno a lo viento co n’allegra vena.

Tutte le vele, e già facea le stelle

L’Arba fuire a botte de chianielle.

Quanno l’aria no poco fù schiarata,

Tutteà scoprire terra steamo attiente:

E de vedere Talia sospirata

’Ntrà chiaro, e scuro s’addonaje la gentes

Talia, Talia compagne, a voce auzata

Disse Acate lo primmo, e, Talia, siente

Gridare a tutte, e tutte se levaro

Lo coppolicchio, e Talia salutaro.

